
Komunikado  
 

Willemstad, 26 di òktober 2026 
 

CBS ta presentá riba su wèpsait un publikashon nobo 
tokante estado sivil di poblashon di Kòrsou 

Willemstad – Ofisina Sentral di Statistik (CBS) ta presentá un publikashon  nobo titulá 
“Civil Status of residents of Curaçao”. E publikashon aki ta ofresé un análisis detayá di 
estado sivil di e poblashon di Kòrsou, huntu ku e desaroyonan relashoná ku kasamentu i 
divorsio durante aña 2025. 

Komo parti di e reportahe tur aña di e desaroyo di e poblashon, CBS ta analisá 
kasamentunan i divorsionan usando registronan atministrativo di Registro Sivil di Kòrsou 
(Kranshi). E publikashon aki ta presentá e estado sivil di poblashon pa prome di yanüari 
2026, huntu ku un análisis di kasamentunan i divorsionan registrá durante aña 2025. 

Atenshon spesial ta bai na e patronchinan di kasamentu segun edat, género i status di 
residensia, asina tambe na e desaroyonan históriko entre 2011 i 2025. Den e publikashon 
aki  ta analisá tambe e tendensianan di divorsio, e relashon entre e kantidat di 
kasamentunan i divorsionan pa aña, i kon Kòrsou ta kompará ku algun pais selektá na nivel 
internashonal. 

Aki ta sigui algun analises for di e publikashon: 

Matrimonio 

Na 1 di yanüari 2026, Kòrsou tabatin 44.745 persona kasá di 18 aña i mas. Ademas, tabatin 
16.934 persona divorsiá, 68.937 persona soltero (a), i 7.525 persona biudo (a). Tambe 
tabatin 307 persona den un union registrá. 

Di e 575 matrimonio ku a tuma lugá na 2025, den 82,8% di e kaso (476 matrimonio) por lo 
ménos un di e partnernan tabata residente na Kòrsou. Den e otro 99 matrimonio (17,2%), 
tur dos partner no tabata residente. 

E gran mayoria di matrimonio (96,5%) tabata entre partnernan di sèkso opuesto. 
Matrimonio entre partnernan di mesun sèkso a representá 3,1% di tur matrimonio. Den e 
registro tin 0.4% ku no tin nan sekso registrá 

Menos matrimonio kompará ku 2011 

Durante e periodo 2011–2025, ta visibel un bahada kla den e kantidat di matrimonio. Na 
2011, a selebrá 1.098 matrimonio, kompará ku 575 na 2025.  

Divorsio na 2025 

Na 2025, a registrá 330 divorsio. E edat promedio na momento di divorsio tabata 48 aña. 
Hende hòmbernan tabatin un edat promedio di 49,6 aña, miéntras ku pa hende muhénan e 
promedio tabata 46,3 aña. 

Ounke e kantidat anual di divorsio a subi i baha a traves di añanan, e relashon entre 
divorsio i matrimonio a keda relativamente haltu. Na 2025, tabatin aproximadamente 69 
divorsio pa kada 100 matrimonio selebrá. 

E datonan kompleto i análisis adishonal ta disponibel den e publikashon  “Civil Status of 
Residents of Curaçao 2025”, e  ta aksesibel riba wèpsait di CBS Kòrsou, www.cbs.cw. 

